
INNOVATSION SHAROITDA TO‘QIMACHILIK 
SANOATI RAQOBATBARDOSHLIGINI OSHIRISH

Sattarov Ilkhomjon Rahimjanovich
Namangan davlat texnika universiteti, mustaqil tadqiqotchisi

Annotatsiya. Mazkur maqolada innovatsion iqtisodiyot sharoitida to‘qimachilik sanoati korxonalarining raqobatbardoshligini 
oshirish masalalari yoritilgan. Unda sohaning jahon bozoridagi o‘rni, innovatsion texnologiyalarni joriy etishning afzalliklari 
hamda ishlab chiqarish samaradorligini oshirish yo‘llari tahlil qilingan. Shuningdek, innovatsion boshqaruv, raqamli 
transformatsiya va eksport salohiyatini kengaytirish omillari asoslab berilgan.

Kalit soʻzlar: to‘qimachilik sanoati, innovatsiya, raqobatbardoshlik, raqamli iqtisodiyot, eksport, texnologiya, modernizatsiya.

Abstract. This article explores the issues of increasing the competitiveness of textile industry enterprises in the context of 
an innovative economy. It analyzes the advantages of implementing new technologies, improving production efficiency, 
and expanding export potential. The factors of innovative management, digital transformation, and sustainable industrial 
development are substantiated.

Key words: textile industry, innovation, competitiveness, digital economy, export, technology, modernization.

Аннотация. В статье рассматриваются вопросы повышения конкурентоспособности предприятий текстильной 
промышленности в условиях инновационной экономики. Проанализированы преимущества внедрения 
инновационных технологий, пути повышения эффективности производства и расширения экспортного потенциала. 
Обоснованы факторы инновационного управления, цифровой трансформации и устойчивого развития отрасли.

Ключевые слова: текстильная промышленность, инновации, конкурентоспособност, цифровая экономика, экспорт, 
технологии, модернизация.

K I R I S H
So‘nggi yillarda O‘zbekiston iqtisodiyotida to‘qimachilik sanoati mamlakatning yetakchi va strategik 

tarmoqlaridan biriga aylandi. Global raqobat kuchayib borayotgan sharoitda ushbu soha korxonalarining 
barqaror o‘sishini ta’minlash innovatsion yondashuvlarni talab etadi. Innovatsiyalar ishlab chiqarish 
texnologiyalarini takomillashtirish, mahsulot sifati va qo‘shimcha qiymatini oshirish hamda eksport salohiyatini 
kengaytirishning muhim omili hisoblanadi. Shu bois, to‘qimachilik sanoatini innovatsion rivojlantirish orqali 
uning xalqaro bozorlardagi raqobatbardoshligini oshirish va barqaror iqtisodiy o‘sishni ta’minlash dolzarb ilmiy-
amaliy vazifalardan biridir.

M A V Z U G A  O I D  A D A B I Y O T L A R  S H A R H I
So‘nggi yillarda innovatsion iqtisodiyot sharoitida to‘qimachilik sanoati raqobatbardoshligini oshirish 

masalalari bo‘yicha olib borilgan tadqiqotlar shuni ko‘rsatadiki, sohada innovatsion texnologiyalarni joriy etish, 
ilmiy yutuqlarni amaliyotga tatbiq etish va eksport salohiyatini kengaytirish muhim ahamiyat kasb etadi. Xususan, 
O‘zbekiston Respublikasi Prezidentining 2021-yil 21-apreldagi PQ–5087-son qarori1 sohada modernizatsiya 
jarayonlarini jadallashtirish uchun huquqiy asos bo‘ldi. Mahalliy olimlardan Toreev V.B. (2010), Xodiev 
B.Yu. (2000), Muftaydinov Q. (2004) va G‘ulomov S.S. (2002) o‘z tadqiqotlarida kichik biznes, innovatsion 
boshqaruv va iqtisodiy samaradorlikni oshirish yo‘nalishlarini tahlil qilgan bo‘lsa, Rashidov R.A. (2024–2025) 
to‘qimachilikda ilg‘or texnologiyalar va raqamli transformatsiya ahamiyatini asoslagan. Xorijiy tajriba esa ISO 
va OEKO-TEX kabi standartlarni joriy etish hamda ekologik toza ishlab chiqarish modellarini rivojlantirish orqali 
raqobatbardoshlikni mustahkamlashga qaratilgan. Shu bois, to‘qimachilik sohasida innovatsion yondashuv, 
ilmiy-amaliy integratsiya va “yashil o‘sish” tamoyillari asosiy ustuvor yo‘nalishlar sifatida e’tirof etiladi.

1	  Oʻzbekiston Respublikasi Prezidentining qarori, 21.04.2021 yildagi PQ-5087-son https://lex.uz/uz/docs/-5382179

T A D Q I Q O T  M E T O D O L O G I YA S I
Mazkur tadqiqotda tizimli tahlil, taqqoslash, statistik ma’lumotlarni qayta ishlash hamda induksiya va 

deduksiya usullaridan foydalanilgan. Shuningdek, ilg‘or xorijiy tajribalar chuqur o‘rganilib, ularning O‘zbekiston 
sharoitiga moslashtirilgan modifikatsiyasi ishlab chiqilgan. Empirik ma’lumotlar asosida innovatsion boshqaruv 
va raqamli transformatsiyaning to‘qimachilik sanoati rivojiga ko‘rsatadigan ta’siri kompleks tarzda baholangan.

T A H L I L  V A  N A T I J A L A R
O‘zbekiston Respublikasida qishloq xo‘jaligi ishlab chiqarishida tarkibiy islohotlarni yanada chuqurlashtirish, 

bozor munosabatlarini keng joriy etish, paxta xom ashyosini chuqur qayta ishlash hamda to‘qimachilik 
mahsulotlari ishlab chiqaruvchi tarmoqlar o‘rtasidagi integratsiyani kengaytirish bo‘yicha tizimli islohotlar 
amalga oshirilmoqda.

Mamlakatimizda to‘qimachilik va tikuv-trikotaj sanoatini rivojlantirish, soha korxonalarining investitsiya 
va eksport faoliyatini qo‘llab-quvvatlashga qaratilgan kompleks chora-tadbirlar natijasida sezilarli natijalarga 
erishilmoqda. Xususan, hozirda respublikada ishlab chiqarilayotgan paxta tolasi to‘liq hajmda, ip kalavaning 
esa 45 foizi qayta ishlanmoqda. Shuningdek, sohaning yillik eksport salohiyati 3,2 milliard AQSH dollaridan 
oshgani bu tarmoqning iqtisodiy salohiyati va xalqaro bozordagi mavqeini mustahkamlamoqda.2

Jahon bozorlarida raqobatning kuchayib borayotgani hamda xorijiy ishlab chiqaruvchilar tomonidan aralash 
turdagi, yuqori texnologiyali mahsulotlar ishlab chiqarish hisobiga xarajatlarning kamaytirilayotgani to‘qimachilik 
sanoatida innovatsion yondashuvlarni yanada kuchaytirish zaruratini yuzaga keltirmoqda. Shu bois, sohani 
yanada rivojlantirish maqsadida ilg‘or texnologiyalarni joriy etish, ishlab chiqarish jarayonlarini modernizatsiya 
qilish va ilmiy-tadqiqot natijalarini amaliyotga keng tatbiq etish muhim ahamiyat kasb etadi.

Hududiy darajada to‘qimachilik sohasining raqobatbardosh rivojlanishi — bilim va ilmiy yutuqlardan samarali 
foydalanish, innovatsion faoliyatni rag‘batlantirish, investitsiyalar uchun qulay muhit yaratish, ishlab chiqarish 
fondlarini modernizatsiya qilish hamda yuqori texnologiyali ishlab chiqarishlarni joriy etish orqali innovatsion 
brendni shakllantirishni nazarda tutadi. Ushbu yo‘nalish mamlakatning barqaror rivojlanish strategiyasiga 
muvofiq holda izchil amalga oshirilmoqda.

To‘qimachilik sanoatining raqobatbardosh salohiyatini faollashtirish ko‘p darajali yondashuv asosida 
amalga oshirilishi maqsadga muvofiqdir:

Mikrodarajada – korxonalar mahsulot sifatini, dizaynini va funksional xususiyatlarini takomillashtirib, 
iste’molchilarning aniq ehtiyojlarini maksimal darajada qondirishga yo‘naltirilgan strategiyalarni ishlab chiqishlari 
lozim.

Tarmoq (sohaviy) darajada – qishloq xo‘jaligi ishlab chiqaruvchilari, xomashyo tayyorlovchi korxonalar, 
to‘qimachilik va tikuv-trikotaj fabrikalari, savdo tarmoqlari hamda ilmiy markazlarni yagona integratsiyalashgan 
tizimga birlashtirish muhim ahamiyatga ega. Bunday tizim bozor talablarini chuqur o‘rganish, yangi avlod “aqlli” 
to‘qimalarni ishlab chiqish va eksport salohiyatini kengaytirishga xizmat qiladi.

Mezodarajada – to‘qimachilik mahsulotlarini brendlashni qo‘llab-quvvatlash, mintaqaviy ko‘rgazmalar, 
yarmarkalar va investitsiya forumlarini tashkil etish, nanotextil ishlab chiqarish klasterlarini rivojlantirish, 
ekologik to‘qimachilikni kengaytirish hamda xalq hunarmandchiligini qo‘llab-quvvatlash zarur. Shu bilan 
birga, foydalanilmayotgan sanoat hududlarini qayta jonlantirish, ularni madaniy, ishbilarmonlik va ko‘ngilochar 
markazlarga aylantirish orqali shahar hududlarining jozibadorligini oshirish — urbanizatsiya jarayonlarining 
muhim yo‘nalishlaridan biridir.

Makrodarajada – investitsiyalarni jalb etish uchun huquqiy va institutsional sharoitlar yaratish, innovatsion 
muhitni rivojlantirish, malakali kadrlar tayyorlash bo‘yicha ta’lim dasturlarini takomillashtirish hamda yangi 
biznes-modellarni qo‘llab-quvvatlash dolzarb ahamiyat kasb etadi.

Megadarajada – to‘qimachilik sanoatini xalqaro qo‘shilgan qiymat zanjirlariga integratsiyalashuvini 
ta’minlash orqali ilg‘or texnologiyalarni o‘zlashtirish, xorijiy tajribani tatbiq etish, qo‘shimcha investitsiyalarni jalb 
qilish va yangi bozorlarni ochish imkoniyatlari yaratiladi. Ushbu jarayon natijasida sinergetik samaraga erishish 
imkoniyati kengayadi.

To‘qimachilik korxonalarining raqobatbardoshligini belgilovchi asosiy omil — ularning ishlab chiqargan 
mahsulot sifati va innovatsion yondashuv darajasidir. Shu bois, barcha resurslar, texnologik imkoniyatlar 
hamda tashkiliy salohiyat yuqori sifatli, zamonaviy standartlarga javob beruvchi mahsulot ishlab chiqarishga 
yo‘naltirilishi lozim. Mahsulot sifatining oshishi ishlab chiqarish samaradorligini kuchaytiradi, korxonaning 
moliyaviy barqarorligini ta’minlaydi, investitsiyalarni jalb etish imkoniyatlarini kengaytiradi hamda natijada 
to‘qimachilik korxonalarining xalqaro miqyosdagi raqobatbardoshligini oshiradi (1-jadval).

2	  https://lex.uz/uz/docs/-6351331

1-jadval. To‘qimachilik korxonalarida mahsulot sifatini oshirishning raqobatbardoshlikka ta’siri3

Yo‘nalish Ta’sir mazmuni Kutilayotgan natija

Mahsulot sifati oshishi

Mehnat unumdorligini oshiradi, 
resurslardan foydalanish samaradorligini 
kuchaytiradi, ishlab chiqarish xarajatlarini 
kamaytiradi.

Ishlab chiqarish samaradorligi va 
foydalilik darajasi ortadi.

Innovatsion texnologiyalarni joriy 
etish

Ilmiy-texnik taraqqiyot tezlashadi, yangi 
mahsulot turlari ishlab chiqiladi.

Raqobat ustunligi va mahsulotning 
innovatsion qiymati oshadi.

Sifat menejmenti tizimini joriy 
etish

Ichki nazorat mexanizmlari takomillashadi, 
nosoz mahsulotlar ulushi kamayadi.

Korxonaning brend obro‘si, mijozlar 
ishonchi va bozordagi nufuzi oshadi.

Xalqaro standartlarga moslashish
ISO, OEKO-TEX kabi sifat sertifikatlarini 
joriy etish orqali xalqaro talablar bilan 
uyg‘unlik ta’minlanadi.

Eksport hajmi kengayadi, jahon 
bozoriga kirish imkoniyatlari ortadi.

Ekologik toza texnologiyalarni 
qo‘llash

Chiqindilarni kamaytirish, qayta ishlash 
tizimlarini joriy etish va resurslardan 
samarali foydalanish yo‘lga qo‘yiladi.

“Yashil brend” imiji shakllanadi, 
xalqaro ekologik talablarga to‘liq 
moslashuv ta’minlanadi.

Raqamli transformatsiya (Industry 
4.0)

Ishlab chiqarish jarayonlari 
avtomatlashtiriladi va optimallashtiriladi, 
raqamli nazorat tizimlari joriy etiladi.

Xarajatlar kamayadi, mahsulot sifati, 
aniqligi va ishlab chiqarish tezligi 
oshadi.

O‘zbekiston, xususan, mahalliy to‘qimachilik mahsulotlari asosan narxga asoslangan raqobat mavjud 
bo‘lgan bozorlarda keng tarqalgan. Bunga qarshi ravishda, G‘arb mamlakatlari ishlab chiqaruvchilari o‘z 
mahsulotlarini yuqori sifat, dizayn va innovatsion yechimlar asosida iste’molchilarga taklif etib, raqobat 
ustunligini qo‘lga kiritmoqda. Shu bois, mahalliy korxonalar uchun ham raqobat ustunligini ta’minlashda sifat 
omilining ahamiyati tobora ortib bormoqda.

Mikrodarajada raqobat afzalliklarini shakllantirish uchun korxonalar quyidagi strategik yo‘nalishlarni amalga 
oshirishlari zarur:

1.	 Xarajatlar bo‘yicha yetakchilik strategiyasi — bu raqobatchilarnikiga yaqin yoki undan past narxda 
mahsulot taklif etish orqali bozorda ustunlikka erishishni nazarda tutadi. Bunda korxona ishlab chiqarish 
jarayonlarida eng maqbul xarajat darajasini saqlab qolishi va resurslardan samarali foydalanishi lozim.

2.	 Mahsulot assortimentini differensiallash — mahsulot turini, dizaynini, sifat darajasini va funksional 
xususiyatlarini kengaytirish orqali iste’molchilar uchun qo‘shimcha qiymat yaratish hamda brend imidjini 
mustahkamlashni anglatadi.

Ichki va tashqi bozorlarda yengil sanoat mahsulotlari, xususan, paxta matolari muhim ahamiyat kasb etadi. 
Ayniqsa, ichki kiyim, bolalar va kattalar kiyimlarini tikishda paxta to‘qimalari eng maqbul xomashyo hisoblanadi, 
chunki u havo o‘tkazuvchan, yumshoq, teriga qulay va narx jihatidan raqobatbardoshdir.

Paxtadan turli xil matolar ishlab chiqariladi: satin, batist, sitets, baxmal, biaz, flanel, bayka, gipür, tafta, 
trikotaj, tyul, organza, kolenkor va boshqalar. Turli to‘qish usullarining kombinatsiyasi material sathida o‘ziga 
xos naqsh yoki tasvir yaratish imkonini beradi.

Paxta tolasining asosiy iste’molbop afzalliklari quyidagilardan iborat:
•	 yuqori mustahkamlik darajasi;
•	 kiyim-kechak, maishiy va tibbiyot sohalarida keng qo‘llanilishi;
•	 tabiiy paxta tolalarini sintetik yoki sun’iy tolalar bilan aralashtirish natijasida material yanada jozibali, 

rang-barang va bezakli bo‘lishi;
•	 paxta matosidan tayyorlangan mahsulotlarning havo o‘tkazuvchanligi, tana haroratini muvozanatda 

ushlashi va yuqori gigiyenik xususiyatlarga ega bo‘lishi.
Paxtaning ayrim xususiyatlari — masalan, burishishga moyilligi — zamonaviy ishlab chiqarish texnologiyalari 

yordamida samarali bartaraf etilmoqda. Sintetik tolalar bilan kombinatsiyalash orqali bu muammo sezilarli 
darajada kamaytiriladi va mahsulotning chidamliligi oshadi.

Paxta matolarining raqobatbardoshligini oshirish uchun mahsulot sifatini baholashning zamonaviy ekspert 
metodlaridan foydalanish muhim ahamiyat kasb etadi. Amaliyotda mahsulot raqobatbardoshligini aniqlash 
uchun bir qator baholash uslublari qo‘llaniladi.

Hozirgi kunda eng keng tarqalgan usul — bu ekspert baholash usuli bo‘lib, unda mahsulot sifatining turli 
ko‘rsatkichlari bo‘yicha mutaxassislarning fikrlari yig‘ilib, statistik tahlil asosida qayta ishlanadi. Tahlilning birinchi 
bosqichi — ekspert fikrlarining uyg‘unlik darajasini aniqlash, ya’ni konkordatsiya koeffitsientini hisoblashdan 
iborat. Bu usul natijalarning ishonchliligi va obyektivligini ta’minlaydi.

3	  Muallif ishlanmasi.

Makrodarajada to‘qimachilik korxonalarining raqobatbardoshligini mustahkamlash uchun Yevropa 
mamlakatlarining ilg‘or tajribasini o‘rganish va uni mahalliy sharoitda tatbiq etish muhim ahamiyat kasb etadi. 
Bunday yondashuv quyidagi yo‘nalishlarda samarali natija beradi:

•	 korxona faoliyatida innovatsiyalarni joriy etish va ilgari surish;
•	 ISO 9001 xalqaro standarti bo‘yicha sertifikatlangan nanomahsulotlar ishlab chiqarish;
•	 yangi, innovatsion mahsulot turlarini o‘zlashtirish;
•	 zamonaviy boshqaruv va raqamli nazorat tizimlarini tatbiq etish;
•	 texnologik modernizatsiya uchun moliyaviy manbalarni diversifikatsiya qilish;
•	 xorijiy hamkorlar bilan qo‘shma innovatsion loyihalarni amalga oshirish.
Texnologik omil — to‘qimachilik sanoatining raqobatbardoshligini ta’minlovchi eng muhim omillardan 

biridir. “Texnologik rivojlanish” tushunchasi ta’lim, fundamental tadqiqotlar hamda ilmiy-tadqiqot va tajriba-
konstruktorlik ishlanmalari o‘rtasida uzviy bog‘liqlikni ta’minlovchi, investitsion jihatdan qo‘llab-quvvatlangan 
kompleks jarayonni anglatadi.

Texnologik rivojlanishning asosiy maqsadi — ilmiy ishlanmalarni amaliy qo‘llash mumkin bo‘lgan 
yechimlarga aylantirish, ularni to‘qimachilik sanoatiga tatbiq etish, innovatsiyalarni shakllantirish va ularni 
tijoratlashtirish orqali barqaror iqtisodiy o‘sishni ta’minlashdir.

Texnologik rivojlanishning poydevori — texnologik innovatsiyalar bo‘lib, ular ishlab chiqarilayotgan tovar va 
xizmatlarning assortimentini kengaytirish, sifatini yaxshilash (innovatsion mahsulotlar) hamda ishlab chiqarish 
jarayonlarini takomillashtirishga (innovatsion texnologiyalar) qaratilgan yangiliklarni o‘z ichiga oladi.

Shu nuqtai nazardan, yengil sanoatning to‘qimachilik tarmog‘idagi texnologik daraja — bu tarmoqning 
innovatsiyalarni amalga oshirish qobiliyatini hamda shu asosda ichki va tashqi bozorlarda mahsulot 
raqobatbardoshligini oshirish imkoniyatini aks ettiruvchi kompleks ko‘rsatkichlar majmuasidir.

Texnologik rivojlanish darajasini baholash maqsadida axborot-tahliliy jadval taklif etiladi. Ushbu jadvalda 
quyidagi asosiy ko‘rsatkichlar o‘rin oladi:

•	 to‘qimachilik tarmog‘ining texnologik darajasi;
•	 innovatsion faollik ko‘rsatkichi;
•	 ilmiy-tadqiqot faoliyati samaradorligi;
•	 eksport salohiyati;
•	 tarmoqning umumiy raqobat salohiyati;
•	 strukturaviy modernizatsiyani davlat tomonidan qo‘llab-quvvatlash darajasi 
(2-jadval).

2-jadval. To‘qimachilik sanoatining texnologik darajasini baholash parametrlari4

№ Baholash yo‘nalishi Ko‘rsatkich (parametr) Baholash maqsadi va ahamiyati

1 Texnologik daraja Ishlab chiqarish jarayonida ilg‘or 
texnologiyalarni qo‘llash ulushi (%)

Tarmoqda texnologik yangilanish va 
modernizatsiya darajasini aniqlash.

2 Innovatsion faollik Joriy etilgan innovatsion mahsulotlar va 
jarayonlar soni

Korxonalarning innovatsion salohiyati 
hamda texnologik yangiliklarni o‘zlashtirish 
darajasini baholash.

3 Ilmiy-tadqiqot faoliyati 
samaradorligi

Ilmiy ishlanmalar asosida yaratilgan 
amaliy yechimlar soni

Tadqiqot natijalarining ishlab chiqarishga 
joriy etilish va amaliy qo‘llanish darajasini 
ko‘rsatadi.

4 Eksport salohiyati Eksport qilinayotgan yuqori 
texnologiyali mahsulotlar ulushi (%)

Tarmoqning xalqaro bozorlardagi 
raqobatbardoshlik darajasini baholash.

5 Raqobat salohiyati
Mahsulot sifatining xalqaro 
standartlarga (ISO 9001 va boshqalar) 
muvofiqligi

Sifat menejmenti tizimining samaradorligi 
va korxona imidjini aniqlash.

6 Investitsion faollik
Innovatsion va texnologik 
modernizatsiyaga yo‘naltirilgan 
sarmoyalar hajmi

Texnologik rivojlanishning moliyaviy 
asoslarini baholash.

7 Davlat qo‘llovi
Sektorning texnologik 
modernizatsiyasini qo‘llab-quvvatlash 
dasturlari soni va hajmi

Tarmoqni strukturaviy rivojlantirishda davlat 
ishtirokini aniqlash.

8 Kadrlar salohiyati Yuqori malakali muhandis-texnik 
xodimlar ulushi (%)

Innovatsiyalarni joriy etish va rivojlantirish 
imkoniyatlarini belgilaydi.

4	  Muallif ishlanmasi



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz644

2025-yil, noyabr. № 11-son.

X U L O S A  V A  T A K L I F L A R
To‘qimachilik sanoatini ushbu parametrlar asosida baholash, sohaning zamonaviy ilg‘or texnologiyalarni 

joriy etishga tayyorlik darajasini hamda jahon bozorlarida raqobatbardosh pozitsiyani ta’minlash imkoniyatlarini 
yaqqol aks ettiradi. Ilg‘or ishlab chiqarish texnologiyalari (IIT) noodatiy ishlov berish usullarini, ishlab chiqarish-
texnologik jarayonlarini nazorat qilish va boshqarishning zamonaviy vositalarini, shuningdek yangi turdagi 
to‘qimachilik materiallaridan foydalanishni, avtomatlashtirilgan hamda intellektual boshqaruv tizimlarini 
qo‘llashni nazarda tutadi.

O‘zbekistonda to‘qimachilik klasterlarini shakllantirish jarayoni innovatsion rivojlanish, raqamlashtirish, 
ekologik barqarorlik va hududiy integratsiya tamoyillariga asoslanmoqda. Ushbu yondashuv milliy ishlab 
chiqarishning eksport salohiyatini oshirish, ilmiy yutuqlarni amaliyotga tatbiq etish va tijoratlashtirish hamda 
xalqaro raqobatbardoshlikni mustahkamlash uchun mustahkam poydevor bo‘lib xizmat qilmoqda.

Natijada, to‘qimachilik sanoatining innovatsion yo‘nalishda rivojlanishi nafaqat soha korxonalarining 
samaradorligini oshiradi, balki mamlakatning iqtisodiy o‘sish sur’atlarini barqarorlashtiradi, yangi ish o‘rinlari 
yaratadi va “Made in Uzbekistan” brendining xalqaro nufuzini yanada yuksaltiradi.

